
Da sto punto commensa l'ödissea

Di so mali, de so tribolazîoin;

Mi no çerco de dâvene l'idea

Pe no fâ de noiose descrizîoin,

Ve baste solo, che se o poæ o l'ëa feo,

I atri ëan maccie e carzêu tûtti da reo.

Despëti, micellæ, tiâte de côa,

Baciccole da mette in strambælon.

Sbraggi e famme pe conto da scignôa,

Sacramenti pe conto do padron,

In totale ûn inferno, ûnn-a galëa,

Tempiâ sölo da-e frasche da camëa.

E da questo ve lascio immaginâ

Che razza de lezioîn, che dizionäio

A ûn pö pe votta o l'ha dovûo studiâ

Pe addattâghe a so lingua, o so frasäio,

Combinando giastemme, avemarie,

Sacramenti, fioretti e litanie.

Ma omai l[']é tempo de vortâ inderrê

E finî questa longa digrescion,

Ritornando da cappo in Monestê,

E dipinzive o stato e a condizion

De quelle figge, quando han constatôu

Che l'öxello do Paddre o l'ëa scentôu.

